
        
            
                
            
        

    
	Ч. ЛХАМСҮРЭН

	 

	УХААНТ ХҮҮ

	(Өгүүллэг, жүжгүүд)

	 

	“БНМАУ Ардын боловсролын яамны хэвлэл” Улаанбаатар хотноо 1973 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

	ҮЛГЭР, ӨГҮҮЛЛЭГ



	




	УХААНТ ХҮҮ

	(Үлгэр-өгүүллэг)

	 

	Эрт урьд цагт нэгэн ухаант хүү ээжтэйгээ амьдран, суудаг байж гэнэ. Угийн ядуу учир эх нь айлд үйл үртэс хийж аяга шанага будаа гурил олж, хүү нь ганц морио унаж, арав таван ямаагаа ууланд хариулан өвөлждөг байжээ.

	Нэг өдөр үрчлээ ганга олонтой өндөр уулын энгэрт ямаагаа хариулж яваад уулын бэл рүү ширтвэл ээж нь ганц цагаан хонь хөтлөөд уулын хормойгоор өгсөн айсуй харагдав гэнэ. Гэтэл жалга дотроос буутай хулгайч гарч ирээд ээжийн нь хөтөлж явсан хонийг булааж аваад явав. Түүнийг нь ажиглаад ухаант хүү: «Хөөрхий ээж минь баян айлд ширдэг ширж, хөлсөнд нь шөлний ганц хонь авсан юм байлгүй. Энэ хулгайчаас яаж салгаж авах вэ?!» гэж бодонгуутаа нэгэн арга олжээ.

	Уулын энгэрт ямаагаа тогтоож мориндоо мордон доош буугаад хулгайчийн явах зам дээр баруун талын дөрөөгөө тайлж тавиад цааш замаа даган давхисаар хол саахалтын хэртэй газар, зам огтолсон ганган дотор зүүн талын дөрөөгөө тавиад, өөрөө морьтойгоо нуугдан харуулджээ. 

	Өнөө хулгайч хонио хөтлөн явсаар баруун дөрөөнийх нь дэргэд түр зогссоноо «Өрөөсөн дөрөө аваад ч өлзий болохгүй биз!?» гэж бодон замаа даган алхжээ.

	Ухаант хүү хулгайчийг өнгөрөөд явахад нь ар хударгаар нь орхисон дөрөөгөө аваад нууцгайхан газраар даган явсаар л байлаа.

	Хонь дээрэмдсэн хулгайч алхсаар байгаад зүүн дөрөөнийх нь дэргэд ирээд «Ижил дөрөө цувраад гээгдсэн байдаг. Их учиртай юм байж мэднэ. Хоёулыг авдаг хэрэг» гэж шийдээд хонио бутнаас бөхлөн уяж, буугаа хад түшүүлэн тавиад, буцаад яаруухан алхалжээ. Энэ хооронд нь ухаант хүү морьтойгоо очоод хоёр дахь дөрөөгөө хонио, буутай нь хамт аваад жалга өгсөн ямаа өөдөө сажилчихжээ.

	 

	 


САРЬСАН БАГВААХАЙН ДУУ

	(Үлгэр-өгүүллэг)

	 

	Эрт цагт энэ дэлхий дээр сарьсан багваахай өнгө хосолсон өдтэй өтгөн сахлаг сөдтэй, үзэсгэлэн төгс шувуу байж гэнэ. Өндөр уулын орой дээгүүр элээ шиг эргэлдэн нисэж, өргөн далайн мандал дундуур ч галуу шиг шумбан хөвж, ой модонд хөхөө шиг донгодож олон жигүүртэнд гайхагдаж байжээ.

	Нэг өдөр сарьсан багваахай мөнгөн цагаан хусны мөчир дээр сууж байтал зуны халуун нар хүчтэй төөнөж гэнэ. Сарьсан багваахайн уур ч хүрч:

	— Гоо үзэсгэлэн, гоё сайхан намайг яагаад чи халаагаад байна хө! Наад илчээ багасга! гэж зандрахад нь:

	— Ганц чамайг биш орчлон дэлхийн ургамал, амьтан бүгдийг тэтгэх гэж гэгээн гэрэл, халуун илчээ тусгадаг билээ. Тэр ёсоороо л байна гэж наран ахай учирлан хэлжээ.

	— Чиний хэлдэг надад хамаагүй. Миний тушаасан л ёсоор илч гэрлээ багасга! гэж улам ширүүн омогдоход нь:

	— Багваахай минь битгий сандар! халууцаад байвал зузаан дээлээ тайлчих! Тэгвэл сэрүүхэн болно. Тэгээд өвөл ойртохоор өмс гэж нар аргадан гуйж гэнэ.

	— Нар намайг аргадаж байна гэж сагсууран онгироод төрөлхөөс заяасан өд сөдөө уран тасдаж, ой модоор тараан сацсанд нүцгэн бие нь бүр ч шарагдаж халуун наранд түлэгдээд хатаж хорчийход дөхөж гэнэ.

	Сандарсан сарьсан багваахай сүүдэр бараадан хоргодоход нь ойн олон шувууд нийлж ийм нэгэн дуу зохиож гэнэ.

	 

	Эрээн алаг жигүүртэй

	Энгүй гоёхон багваахайг

	Зугаалж цэнгэн явахад нь

	Зуны наран төөнөж гэнэ.

	 

	Сарьсан багваахай, сарьсан багваахай

	Сайхан шувуухай байжээ хөөрхий.

	 

	«Намайг битгий халаа» гэж 

	Наранд зандран хэлэхэд нь

	«Өдөн дээлээ тайлчих» гэж 

	Өндрөөс нар хариулж гэнэ. 

	 

	Сарьсан багваахай, сарьсан багваахай

	Сайхан шувуухай байжээ хөөрхий! 

	 

	Сайхан дээлээ хаясан

	Саваагүй зангаасаа хойш

	Сүрхий нарнаас ичихдээ

	Сүүдэр дагадаг болсон гэнэ. 

	 

	Сарьсан багваахай, сарьсан багваахай

	Сайхан шувуухай байжээ хөөрхий!

	 


ХӨХ ЦӨЦГИЙ

	(Үлгэр-өгүүлэл)

	 

	Хөх цөцгий Шар цөцгий хоёр нэг өдөр уулзаад ийнхүү ярилцжээ.

	— За хө хоёулаа хамт явж будаа түүж, буурцаг эрье гэж Хөх цөцгийг хэлэхэд,

	— За тэгье гээд Шар цөцгий дуртай зөвшөөрч гэнэ. 

	— Хэрэв хэн нэгэн нь илүү ч түүсэн байг, дутуу ч түүсэн байг хамаагүй, олсон олзоо ах дүү шиг ав адилхан хувааж авна гэж Хөх цөцгийг хэлэхэд,

	— Тэгэлгүй яах вэ. Тэг дундуур нь хувааж авна гэж Шар цөцгий бас л зөвшөөрч гэнэ.

	За тэгээд л хоёулаа хоолоо идээд эрт ч гарч дээ. Будаа ч түүж л байж гэнэ. Буурцаг ч олж л байж гэнэ. Гэтэл Хөх цөцгий бяцхан хүүдийтэй будаа олоод:

	— Хөөе! Шар цөцгий, нааш ир! Би их олзтой гэж урамшин баярласандаа шулганаж гэнэ.

	Шар цөцгий ч яах ийхийн завдалгүй гүйж ирээд:

	— Найз минь чамдаа баярлалаа. Чи хар аа. Мөн их олз омогтой байгаа биз гэж хэлэхэд нь

	— Би ч гэртээ харья даа! Чи эндээ үлдээд өөрөө түү гэж Хөх цөцгий хэлэв.

	Шар цөцгий дурамжханаар

	— Хоёулаа хувааж авна гээгүй билүү? Би л ийм их будаа олсон бол хэлэлцсэн ёсоор чамтай хувааж авна гэхэд нь,

	— Чамд өгөхгүй чадал чинь хүрвэл булаа л даа гэж Хөх цөцгий уурлангуй хэлээд, хорыг нь маажин шарыг нь малтаж дээрэлхэхэд нь гомдож туньсан найз нь будаанаас нь авахыг завдаж гэнэ. Тэгээд л хоёулаа ноцолдож хоолой хүзүүгээ уралцан, өд сөдөө зулгаалцаж эхэлжээ. Энэ хударгаар нь ойн бяцхан бор шувуу нисэн ирээд хүүдийтэй будааг нь аваад явчхаж гэнэ.

	Найртай сайхан хувааж авахын оронд

	Найз эвдэрч эв түнжин тасарснаас

	«Амандаа орсон шар тосыг

	Хэлээрээ түлхэв» гэгчийн үлгэр хоёр шувуухайд ингэж учирсан удаатай гэдэг.

	 


«ХЭЛМЭРЧ» ХҮН ХОРХОЙ

	(Хүүхдийн уран уншлагад зориулсан үлгэр-өгүүллэг)

	 

	— Би олон хэл мэднэ. Адуу мал аргаль гөрөөс, араатан савартан, жигүүртэн шувуу, хорхой шавж алинтай нь ч ний нуугүй нэвтэрч чадна гэж Хүн хорхой бусад хорхойд бардамнадаг байжээ.

	Нээрэн тийм авьяас билигтэй, эрдэм чадалтай юм байх гэж хорхой шавжтангууд итгэдэг байжээ. Тэр ч байтугай олон амьтны хэл мэддэг гэж шувуу хүртэл сонсоод шуугин шагширч ялангуяа үглээ шаазгай урт сүүлээ гозгонуулан байж хавь орчныхондоо хамаг сонин зар тараахыг хүсээд:

	— Халуун дулаан гадаад их далайгаас хун, галуу, алаг нугас ирж байна. Гадаад орны сониныг сонсож газар нутгийн байдлыг мэдье! Түмэн амьтны хэл мэддэг Хүн хорхойгоо над үйлчлүүлээч гэж хонин гүрвүүлээс гуйж гувшжээ.

	Тэгээд нэг өдөр хонин гүрвүүл Хүн хорхойтой уулзаад тэр учрыг хэлэхэд «хэлмэрч» маань дуртай зөвшөөрч, хальсан хүрэн хүрмээ өмсөж, шинэ тоорцгоо духдуулж, аль байдгаараа гоёод шаазгай шувууны шавар үүрэнд очиж гэнэ дээ.

	 

	«Дэгэн догон явдалтай

	Дэхэн саарал гуталтай

	Алаг булган дээлтэй

	Алтан уурга чирээстэй»

	Шаазгай шувуу баярлан

	Шагшран шугшран үглэж

	Айлын гэр дээр тавиастай

	Тавиур дэлгэцээс авчирсан 

	Ааруул ээзгий таваглаад

	Архи дарсаар зочилж гэнэ.

	Хүрэм, тоорцгоор гоёсон

	Хүн хорхой онгироод

	Шинэхэн идээнд нь цадчихаад 

	Шимийн архинд нь согтчихоод 

	Усны шувуу байтугай

	Ургаа модтой ч ярина.

	Ургамал таримал ч байтугай

	Уул хадтай ч ярина

	 

	гэж сагсуу хөөргөн зангаар сайрхаж өөрийгөө магтаад, ууж идэх хоёроор учиргүй л их дайлуулж гэнэ.

	Архинд халсан Хүн хорхойг алаг шаазгай хүзүү дээрээ суулгаад, нугас шувуутай уулзахаар нуурын зүг нисэн одож гэнэ дээ.

	Алиа хөөрхөн алаг нугас, хоёр зочноо хүндэлж нуурын хөвөөнд, нуга талбайн захад замагтай шөл, ногоотой хуурга бэлдчихээд тавтай сайхнаар угтан авч дээ.

	— Айлчин шувуухай минь та сайн явж ирэв үү? гэж шаазгай амар мэнд асуухад, Хүн хорхой нугасны хэлээр «орчуулахдаа»

	— Айлчин шувуухай минь чи муу явж харив уу? гэхэд нь нугас гайхаж, «Эндэх ёсонд амар мэндээ ингэж хэлдэг юм байх даа. Хачин юм даа» гэж бодоод, нэг удаадаа;

	— Та сайн морилж ирэв үү гэлээ. «Эрдэмтэн хэлмэрч» Хүн хорхой шаазгайд хандаж;

	— Та муу морилж харив уу гэж асуулаа гэв. Шаазгай ч бас л гайхаж гэнэ.

	 

	Нугас шувууны

	Нургиж хэлснийг

	Шаазгай шувууны

	Шагширч хэлснийг

	Хэлний мэдлэг, үгийн сангүй 

	Хэнхэг тэр Хүн хорхой

	Хазгай буруу «хэлмэрчилж»

	Хар будлиан тариад

	Цагаан гэхийг хар болгож

	Цай гэхийг хоол болгож

	Ирснийг харьсан болгож

	Идсэнийг уусан болгож

	Сайн гэхлээр муу гэж

	Сайхан гэхлээр муухай гэж

	Холион бантан хутгаж

	Хоёр шувууг муудалцуулж

	Гурав дахь нь болж өөрөө хэрэлдээд

	Гутамшиг шившгээ дэлгэсэн учир

	Нугас уурлаж

	Нууртаа шумбачхаж гэнэ.

	Шаазгай уурлаж

	Шал хийтэл алгадаж гэнэ.

	 

	Алгадуулсан Хүн хорхой айхынхаа эрхэнд торгон тоорцог, чисчүү хүрмээ ч тайлах завгүй шороон доогуур шургаад орчихжээ.

	«Мэддэггүй мэрэгчийн» гайгаас болж, нугас шаазгай хоёр одоо хүртэл дахин ярилцаагүйн дээр Хүн хорхой ч түмэн амьтнаас ичин нуугдаж газрын хөрсөн доогуур хавж явахдаа ганц ч үг дуугарахаа больсон юм гэдэг.

	 


ХӨӨРХӨН БОР ӨНДӨГ

	(Үлгэр өгүүллэг)

	 

	Хүүхдүүд ээ! Өдөр өдрөөр өндөглөөд байдаг. Өхөөрдөм хөөрхөн тахиа, цаг цагаар цагираглаад байдаг эрээн могойг барьж иддэг, гэж дуулсан биз дээ. Дуулахаар ч барахгүй үзсэн биз. Тэр ийм учиртай юм байжээ.

	Эрт урьдын цагт, элэнц хуланцын үед юмсанжээ. Бяцхан дэгдээхийтэй нэг тахиа байж л дээ. Тэр тахиа нэг өдөр дөрвөн өндөг гаргажээ. Эхээ дөрвөн дүү гаргахад дэгдээхий идэш хайгуулдан дэрсэн дотор явж байтал хөөрхөн бор өндөг тааралдахаар нь «тоншоод үзвэл амттай хоол болчих юм биш байгаа даа» гэж бодсоноо гэртээ аваачиж дүү нартайгаа ижилсүүлье гэж шийдээд бор өндгийг эвтэйхэн гэгч зуугаад ээждээ авчирвал эх нь үзээд;

	— Хөөрхий, өнчин хоцорсон өндөг байлгүй, амьтны үр ялгаа юу байх вэ? гээд дөрвөн өндөг дундаа тавиад дарж эхэлжээ.

	Нэг өдөр дөрвөн өндөг нь хагарч дөрвөн хөөрхөн ангаахай болсон боловч хөөрхөн бор өндөг хагараагүй л байжээ.

	— Ээжээ хөөрхөн бор өндөг яагаад ангаахай болохгүй байна. Би үзэхийг яараад байна гэж дэгдээхийг асуухад

	— Яараад яах вэ дээ хүү минь. Цаг нь болоогүй биз. Хоёулаа явж дүү нарт чинь хоол олж ирье! гээд дэгдээхийгээ дагуулаад тахиа идшинд явжээ.

	Тэгээд л элээ, харцага, элдэв араатанд өртөлгүй олз омогтой гэртээ ирээд ангаахайгаа тэжээх гэсэнд ангаахайнууд нь бүгд үхсэн байж гэнэ. Харин нөгөө бор өндөг нь хорт могойн зулзага болоод салаа хар хэлээрээ угтжээ.

	Тэгээд үүнээс хойш тахиа могой иддэг болсон юм гэнэ шүү дээ. 

	 

	Эрээн могойн өндгийг

	Энхрийлж хэчнээн хайрлавч

	Хань болохын оронд

	Харин дайсагнадаг байна шүү!

	 


ӨРӨӨЛД ТУСАЛБАЛ...

	(Үлгэр-өгүүллэг)

	 

	Урсгал гол шуугьж, уран цэцэг алагласан зуны сайхан цаг байжээ. Хургачин хүү хурга хариулж явтал исгэрэн шуугигч хоёр далавчаа хумьсхийгээд өндөр дээрээс шумбан дайрч байгаа махчин шувууны хар сүүдэр газраар гүймэгц, бяцхан амьтан бядгүй нарийхан дуугаар чарлан байж:

	— Аюулт дайснаас амь авар! гэхийг сонсмогцоо хургачин хүү хэсэг бутны зүг хар хурдаараа гүйн шилбүүрээ гозгонуулан улангассан шувууг үргээн зайлуулбал бутан дотроос жижигхэн бор бүжин нүдээ бүлтгэнүүлэн гарч ирээд, хоёр бөөрөө түмбэгнүүлэн зогсож байв.

	— Хөөрхөн Бүлтүүш минь, чи шувуунаас айгаа юу? гэж хургачин хүү асуухад:

	— Айлгүй яах вэ. Тэр махчин шувуу чинь туулайн төрөлтнийг барьж иддэг юм. Би сая золтой л бариулчихсангүй. Хариугүй шүүрдгийн даваан дээр чи миний аминд орлоо гэв.

	— Хурц хошуутай, хүчит жигүүртэй махчин шувуу бидний дээгүүр эргэлдсээр л байна. Би чамайг тэврээд явъя. Шувууг холдохоор чамайг тавина гээд зөөлөн үстэй хөөрхөн бөжинг хургачин хүү тэврэн аварчээ.

	Өдөр хоног ээлжлэн солигдсоор нэг мэдэхэд хүүгийн хариулсан хурганууд төлөг болж, Бүлтүүш бүжин том туулай болж, урсгал гол ч хөлдөж, уран цэцгийн оронд цагаан цас дарсан өвлийн хүйтэн цаг болжээ. Хүү хонио хариулж явтал Бүлтүүш туулай дэрсэн дундуур дэлдгэс, довон дээгүүр тонтгос харайсаар дэргэд нь хүрч ирээд

	— Амь аварсан ачит хүү минь хонины чинь цаанаас хорт чоно мяраан гэтэж байна. Дуу чимээ өгч дүүгүүрд! гэхэд нь хоньчин хүү «туу» гэж хашхираад дүүгүүрийн тавагтаа гонзгой чулуу тавьж эргүүлэн эргүүлэн дүүгүүрдэхэд даялсан чулуу буун сум шиг шунгинан чонын зүг эрчээрээ оджээ. Айсан чоно ч босон харайж, ухаан жолоогүй зугтаж гэнэ.

	 


ҮНЭГНИЙ ҮХЭЛ

	(Үлгэр-өгүүллэг)

	 

	Дээр үед өртөө хийж алба залгуулдаг нэг чухал ажил байлаа.

	Манайх мал олонтой, хувьдаа чинээлэг айл байсан учир нэг зун өртөөний албанд оногдож, Хар усны өртөөнд бууж, албаны элч ирэхээр би улаа нэхдэг байлаа.

	Нэг өдөр үдийн алдад сумын дарга хоршооны дарга хоёр аймаг орохоор манайд ирэхэд нь ээж маань айраг идээгээр зочилж, ажил төрлийн тухай ярилцах хооронд би элчид унуулах морьдоо авчран эмээллээд явахад бэлэн боллоо.

	Тэгээд л уушгины хадны өртөөнд очихоор бид уулын бэлээр явж байтал тар няр хийсэн хачин дуу чимээ гарахад сумын дарга маань:

	— Энэ юу вэ? сонсъё гээд мориныхоо амыг татлаа.

	— Өмхий хүрнэ гэж хоршооны дарга хэлээд бас зогслоо.

	— Тэр зүг ширтвэл том хавтгай чулуун дээр зурмаас нэлээд урт, бор хүрэн амьтан ийш тийшээ үсчин хуцаж байлаа. Гэтэл цаанаас нь шаргал улаан үнэг гэтэн дөхсөөр гэнэт ухасхийн дайрснаа дөнгөж хүрэнгүүтээ сүүл нь хөдлөөд сунаад хэвтлээ.

	Өмхий хүрэн ч чавхдан үсчээд бидний зүг харан, хэд хуцсанаа нүд ирмэхийн зуур хадны ангал руу орчихлоо. Очоод үзвэл үнэгний гүрээг тас хазчихсан байж билээ.

	— Зоримог шалмаг л байж чадвал үнэг томдож, өмхий хүрэн жижигдэнэ гэж байдаггүй юм байна даа гэж хоёр даргын ярилцаж байсан үгийг цаг ямагт санасаар цаасан дээр буулгаж бичлээ.

	 


СУРСАН ЗАН

	(Үлгэр-өгүүллэг)

	 

	Тэр жилийн нэгэн хавар газар хөдөлж, Өвөрхангай, Баянхонгорын нутаг дахь Их, Бага Богд уул доргин хагарч зарим өндөрлөг нь нурсан билээ.

	Тэр жил хоёр Богдын хооронд хэрэн тэнэж явсан ховдог хөгшин чоно,аргаль, янгир барьж идэх гээд чадал нь хүрэхгүй байжээ. Шөрмөс чанга хөл хурдтай тураг анг хөөгөөд гүйцэхгүй учраас заль мэхээр мяраах, дайрах зэргээр тулж очсон ч сүр их, хүч төгөлдөр эвэрт нь няц мөргүүлчихээс хашраад дэмий гуринхлан ядахдаа сэг яс түүж гол зогоож байжээ.

	Гэтэл газар хөдлөлтөөр уул нурахад тэр хавийн ан амьтан сандарч, зарим нь хөл алдан өнхөрч байсан учир хөгшин чоно амь наана, там цаана,унан босон явтал урдхан талд нь том эвэртэй, нас гүйцсэн тарган янгир уулын нурангитай хамт өнхрөн байхыг хараад далимдуулан барьж идэхээр ухасхийтэл хувингийн чинээ том чулуу өнхрөн цойлж буухдаа хөгшин чоныг хэмх цохижээ. Хэрэв чулууны замд чоно тааралдаагүй бол янгир оногдох байжээ.

	Хөгшин араатан сурсан зангаараа дайралдсан бүхэн рүү дайрдгийн үр дүн ингэж төгсжээ.

	 


ТУЛАЛДААН

	Өгүүллэг

	 

	Манайх өвөлжөөнөөс хаваржаанд буусан үе сэн. Шинэхэн цухуйсан нялх ногоонд мал цадаж, хавсарга шуурганд ядарсан хонь ямаа тамир тэнхээ орж байлаа.

	Хаврын шар наранд ээвэрлэн, хониныхоо дэргэд гэдрэг харан хэвтэж байтал миний дээгүүр харцага шувуу эргэлдэн байснаа хоёр далавчаа хумин ямар нэг амьтан руу дайрлаа. Тэр шувууны агнахыг харахаар босвол нэг туулай харцагаас зугтан хэд харайснаа дээшээ хараад хөлөө эвхээд хэвтээд орхилоо. Харцага ч эрчээрээ дайран дээрээс нь буун алдтал өд сөд нь бутраад, махчин шувуу ч муухай дуугаран бутны орой дээр навтасхийн унаснаа төдхөн өрөөсөн талаараа хэлтийсхийн нисээд явчихлаа. Туулай ч босоод дэгдэн давхисаар алга боллоо.

	Би гүйсээр очиж үзвэл харцагын далавчны ганц хоёр урт өд, бутран сарнисан хөвөн шиг зөөлхөн ноолууран сөднөөс өөр юу ч үлдсэнгүйд тун гайхлаа. Орой гэртээ ирээд энэ тухай аавдаа хэлсэнд аав толгой дохин сонсож дуусаад: — Тэр харцага лав л гэмтсэн байлгүй. Аюулт дайсантай ана мана тулгарсан туулай гэдрэг харан хэвтээд, дээрээсээ ирсэн шувууг хойд хоёр хөлөөрөө хүчлэн тийрдэг юм. Туулайн хөл хурдалж зугтахаас гадна тэгж биеэ хамгаалахдаа шувууг хэмх цохидог удаа ч бий гэж надад тайлбарлаж билээ.

	 


ТҮРГЭН ГАР

	(Өгүүллэг)

	 

	Манай айлд таван настай Баадай гэдэг хүү бий. Баадай хүүгийн гар нь жигтэйхэн түргэн хөдөлгөөнтэй. Бусдаас боов чихэр, тоглоом авахдаа тун ч шалмаг хурдан билээ.

	Аав нь нэг өдөр хоёр хөөрхөн эрээн бөмбөг авчирч гэнэ. Тэр бөмбөгийг үзэнгүүтээ Баадайн хоёр гар яах ийхийн зуургүй ухасхийж дүүгээсээ өрсөн хоёулыг нь шүүрэн авсан гэнэ. Бас нэг өдөр ээж нь цаасан уутаар дүүрэн алим авчраад гурван настай охин дүүд нь нэг ширхгийг өгөхийн хооронд Баадайн түргэн гар хөдөлж нүд ирмэх зуур тав зургаан алим шүүрчхээд хагасыг нь шалан дээр өнхрүүлэн байжээ.

	Оройн хоол болмогц л Баадайн хоёр гар аль хэдийн аяга, халбагаа зэхчихсэн байдаг аж. Нэг орой хоолны дараа ээж нь Баадайг дуудаж:

	— Миний хүү аяга, халбагаа угааж цэвэрлэ гэхэд дуугарсангүй гэнэ. Гэтэл дүү нь:

	— Ээж ээ! ахын хоёр «гар алга» болжээ гэв. Ээж нь ирээд үзвэл Баадай дээлээ нөмрөөд хоёр гараа өмднийхөө халаасанд хийчхээд хэнэггүй зогсож байжээ. Тэгэхэд нь дүү нь ээждээ гараа үзүүлээд:

	— Надад гар байна. Би цэвэрлэе гэжээ. 

	— Миний охин сайн байна. Идэж уухдаа гартай байгаад, ажил хийхдээ нуудаггүй юм гээд ээж нь охиноо үнсжээ.

	 


ГУТЛЫН ЗОДООН

	Өгүүллэг

	 

	Хадаа хүүд маш олон гутал байдаг байжээ. Өвлийн эсгий гутал, зуны шаахай, богино түрийтэй, нимгэн дотортой хавар намрын шаахай, урт түрийтэй савхин гутал бас усны гутал, гэрийн улавч хүртэл байдаг байжээ. Гэсэн ч гутал бүхэн цөм хоншоор нь шалбархай, зулаг нь цоорхой, ул нь ангархай, шагай нь элэгдсэн үдээс нь тасархай болсон юм гэнэ.

	Гэтэл Хадаа, аавтайгаа хамт өвөг аав, эмэг ээжийндээ очиж золгохоор хоёр хоногийн дараа хөдөө явах болжээ.

	Айлчин хүн чинь гоё хувцастай очих хэрэгтэй шүү дээ гээд ээж аав нь шинэ дээл, гоё малгай хийж өгсөн боловч гутал нь ханзархай учир шинэ гутал дахиад худалдан авч өгчээ.

	Гялалзсан хүрэн өнгөтэй, гөлийсөн сайхан ултай,урт хавтгай үдээстэй гутлаа өмсөөд гадаа салхинд гарахад нь

	— Миний хүү гоё гутлаа гамтай өмсөөрэй! Урж шалбалж болохгүй шүү гэж ээж нь захижээ.

	— За... гэж Хадаа хэлээд гарсан боловч уулаас сурсан зангаараа урдаа тааралдсан чулуу, хөсрийн яс, жижигхэн лааз, тоосгоны хэлтэрхий ер нь юу л тааралдвал зориуд өшиглөж, хүүхдүүдтэй дарвин тэвэг цохиж, улаа чирч, шагайгаа хавиран наадсаар нэг харах нь аа өрөөсөн гутлын хоншоор шалбараад «эдгэрэхийн аргагүй шарх» олсон байжээ.

	— Өвөө эмээ хоёртоо золгох гэж байж, хайран гутлаа муухай болголоо гэж ээж нь зэмлээд, шөнө унтахдаа хоёр гутлаа хоёулыг сайн тосол гэжээ.

	Хадаа ер нь залхуу юм байж. Тэгээд унтахынхаа өмнө хоншоор шалбархай гутлаа тослоод өрөөснийг нь орхижээ.

	Нэг мэдэх нь ээ дуг нойрон дунд нь хоёр гутал нь хоорондоо хэрэлдэж гарчээ.

	— Миний эзэн намайг сайхан тосолж сайн зүлгэсэн гэж шалбархайг бардагнахад нь тослогдоогүй нь уурлаж

	— Тэгвэл би явна. Дүрсгүй жаалын хөлд урагдахыг ч хүсэхгүй, үрэгдэхийг ч бодохгүй гэхэд нь:

	— Яаж байгаа чинь тэр вэ? Нэг эзний хоёр гутал байж сална гэдэг чинь дэмий зүйл гэж шалбархай хоншоорт загнаж гэнэ дээ.

	— Хоёр гутал байхад ялгаж тосолдог хүнийг ямар эзэн гэх вэ. Дуртайгаараа чи л үлдэж улаа уруулж, өсгийгөө өмлүүлж бай! Би ч явлаа гэхэд нь шалбархай хоншоорт шалмаг гэгч нь бариад авах шиг болоход нь өрөөсөн нь өөдөөс нь эсэргүүцэж, хоёулаа ноцолдож гэнэ.

	Хадаагийн орон доор хоёр гутал зодолдох чимээгээр нөгөө уранхай гутлууд шуугилдаж,

	— Тослогдоогүйнх зөв. Биднийг хайрладаггүй эзнийх буруу гэж зэрэг зэрэг хашхиралдан оволзон хөдлөхөд Хадаа хүүгийн ор нь хөдөлж, дэр нь дэндгэнэж, хөнжил нь хөглөрөхөд айж сандарсандаа «ээжээ!» гэж хашхираад сэрвэл аль хэдийн өглөө болсон байжээ.

	— Миний хүү яав! гэж ээж нь асуулаа гэнэ.

	— Гутлууд зодолдлоо гэж зүүдлэв гэлээ.

	— Чи хоёр гутлаа хоёулыг тослоогүй юм уу? гэж ээж нь асуулаа гэнэ.

	— Тиймээ. Тэгэхлээр тэгдэг юм уу? гэж лавлахад нь:

	— Нэгийг нь ялгавал хэрэлддэг юм. Түргэн босоод өрөөснийг нь тосол! гэжээ.

	 


ХЭН НЬ ЗОРИГТОН БЭ?

	(Өгүүллэг)

	 

	Энхээ зургаан настай, их эрх танхи хүү юм байжээ. Энхээгийн эвгүй зан гэвэл:

	«Би юунаас ч айдаггүй зоригтон! Харин охид бол зүрх зориггүй хулчгарууд! гэж өөрийгөө магтаж, өвлийн хүйтнээс айхгүй» гэж өмд цамцтайгаа гүйж гараад салхинд цохиулан өвчин олжээ.

	Нэгэнт өвдсөн учир ээжээ дагаад эмнэлэгт очиход, эмч үзээд, шинжилгээ хийхэд, цусаа авхуул гэжээ. Одоо яах вэ. Тарианы өрөөнд орж өрөөсөн гараа ширээн дээр тавиад нүцгэн булчингаа бөөрөнхий хар резинээр боолгож байхдаа сандран «Би цусаа авхуулахгүй» гэж орилон чарлаж өрөө дүүрэн дуу шуу болж гэнэ.

	Ээж эмч хоёр аргадан байж, арай чарайн цус авсан боловч эрх Энхээ уйлсаар л ёолсоор л байлаа.

	Энхээг хувцаслаад нулимсаа арчиж зогстол дөрөвхөн настай бяцхан охин эгчтэйгээ орж ирээд инээмсэглэн сууж байгаад цусаа дажгүй авхуулахыг Энхээ харж байжээ.

	— Сайн охин байна. Сайхан зоригтой байна. Том болоод баатар болно доо гэж эмчийн магтахад Энхээ хүү сая өөрийнхөө зориггүйг ухаарч гэнэ.

	 


МАЛТУУРАА ШИЙТГЭСЭН НЬ

	(Өгүүллэг)

	 

	Банз модны тайрдсыг засаж голд нь дөрвөлжин нүх гаргаад хуурай шулуухан бургасаар ишилж, эвтэйхэн хөнгөн малтуур хийж аав нь Борхүүдээ өгчээ.

	Борхүү ч саяхан орсон цасыг шинэ малтуураараа хусан арилгаж хотоо цэвэрлэх дуртай байжээ. Гэтэл «сонин дээрээ соохолзоно, сониноо буурахаар хоохолзоно» гэгчээр Борхүү сүүл сүүлдээ залхуу нь хүрээд, шинэ сайхан малтуураа барих хүсэл нь буурсаар л байжээ. «Цас битгий ороосой» гэж ч хүсдэг болжээ.

	Өвлийн тэнгэр Борхүүгийн санаснаар болсонгүй. Нэг өглөө босоход нь нэлмийсэн цас битүү дарсан байж гэнэ. Аав нь хонио хариулахаар бэлчээрт туугаад гарав.

	— Миний хүү ээжтэйгээ хамт хотныхоо цасыг арилга! гэж ээж нь хэлээд том малтуур авахад нь Борхүү аргагүй л жижиг малтуураа бариад дуртай дургүй алхжээ.

	За тэгээд л цас малтаж эхэлж дээ. Ээж нь тайван боловч том малтуураараа цас малтан зогсоо чөлөөгүй ажиллаж, даарч бээрэхийн оронд харин ч халууцаж хөлс нь дааварлан байхад Борхүү залхуу дургүй хоёртоо хөтлөгдөж арай ядан хөдөлж цөхөөд гар хөл нь даарлаа. Хөнгөн малтуур нь хүнд ч болсон юм шиг, нарийн иш нь бүдүүрсэн ч юм шиг сүүл сүүлдээ хурууны нь өндгийг хайрч эхлэв. «Ер нь энэ муу малтуураас л болж цаснаас салахаа байлаа» гэж дотроо бухимдан уурласан уураа малтууртаа гаргаад эвдэж хугалахаар шийдэж дээшээ харан газар хэвтэж байсан малтуурынхаа малтагчийг өлмийгөөрөө цочмог гишгэтэл, нарийн бургасан иш нь духан дундуур нь тас байлгаж, нүднээс нь гал бутрах шиг болоод, тархи толгой нь дүйрэн усан нулимс нь өөрийн эрхгүй асгарчээ.

	 


ЗУРАГ

	(Өгүүллэг)

	 

	Отгон охин орой цэцэрлэгээсээ гэртээ ирэхдээ:

	— Би олон зураг зурсан. Зарим зургийг чинь «Оюун түлхүүр»! сэтгүүлд явуулна гэж багш хэлсэн гээд их л баяр хөөр болж нөгөө олон зургаа аав, ээж, ах эгч нартаа үзүүлэв.

	Баавгай, морь, үнэг, зуслангийн байшин, галт тэрэг, шаазан хүүхэд зэрэг олон зураг зурсны дотор л тэмээний зураг онцгой харагджээ. Отгон охин хот газар төрж өссөн бөгөөд хөдөө нутагт очиж үзээгүй. Зундаа зусланд гаравч дандаа адуу, үхэр, хонь, ямаа байхаас биш, тэмээ байдаггүй учир зөвхөн зургаас л үзсэн болохоос биш, жинхэнэ амьд тэмээ хараагүй юм байжээ.

	Цэцэрлэгийн багш нь ч тэмээ бол маш өндөр амьтан, манай орны таван хошуу малын дотроос хамгийн өндөр нь тэмээ. Уул талын чоно, баавгай, буга, хандгай, хулангаас ч өндөр гэж ярьжээ. Бас аав нь сарны тухай домог үлгэр ярихдаа түүний хот мандал дээр байдаг бараан дүрс бол «Туулай» гэж ярьжээ.

	Отгон охин «жижигхэн биет туулай саранд хүрсэн юм чинь хамгийн өндөр тэмээ наранд хүрэх ёстой» гэж бодоод тэмээнийхээ сүүдрийг наранд тусган зуржээ.

	Хүүхдүүд ээ! та нар тэмээ зур даа! Сүүдрийг нь хаана тусгах вэ?

	 


ХАВАР

	(Оньсого-өгүүллэг) 

	 

	Нэгдүгээр ангид суралцдаг ах нь хичээлээсээ ирээд, ирэнгүүтээ номынхоо цүнхнээс шовх үзүүрлэсэн олон өнгийн харандаанууд гаргаж ширээн дээр тавиад, зургийнхаа зузаан цаасан дээр зураг зурахаар тухлан суухыг дүү охин Сарнай нь хараад «Гоё зураг зурах нь» гэж бодон зогсож байлаа.

	Ах нь ногоон харандаагаар «8» зураад гадуур нь улаанаар, дотуур нь шараар дугуйлан зурахад нь Сарнай тэвчиж чадалгүй

	— Ингэдэг нь яаж байгаа юм бэ? гэж асуулаа.

	— Солонго гэж ах нь хариулав.

	Ах нь тооныхоо хос гогцооны дундаас тэнгэр шиг «хөх», Сарнайн улаан бүч шиг «улаан» хоёр өнгийн цэцэг зурснаа дээдэх гогцооныхоо дээгүүр нум маягтайгаар «Гуравдугаар сар» гэж бичихийг нь хараад: 

	— Наймын тоон дотроос цэцэг ургадаг юм уу?гэж дахин асуухад,

	— Тийм гэж хариулав.

	— Яагаад? гэхэд нь

	— Өөрөө бод доо гэж ах нь хэлээд ажлаа үргэлжлүүлж байлаа.

	Сарнай юу гэж тайлбарлах байсан бол...

	 


ШААЗАН

	(Өгүүллэг)

	 

	Аав ээж нь өгсөөр, ах эгч нь бэлэглэсээр Энхээ хүү олон шинэ шаазантай болж гэнэ. Алтан амсартай, алаг эрээн хээтэй жижигхэн шаазангаас аваад хурга тэвэрсэн хүүтэй хумбан шаазан, хурдан морь унасан охинтой нимгэн шаазан ч байж гэнэ. 

	Гэтэл хоног өнгөрөх тоолонгоор шаазангууд нь цөөрсөөр, нэг мэдэхэд ганцхан хумбан шаазантай үлджээ. Хайран шаазангаа үгүй болоод байхад нь Энхээ гайхаж, үүгээр түүгээр эрэн хайвал, эрээн шаазан нь хагараад хогийн саванд, цагаан шаазангийнх нь хагархай авдрын ард харагджээ. Тэгээд л маргааш өглөө нь босоод цайгаа уух гэтэл хумбан шаазан нь хоолны шавхруутай, бас цав гарчихсан байж гэнэ.

	— Хөөрхий шаазангууд минь хагарч гүйцлээ гээд Энхээг уйлахад: Эгч нь аргадаж, бөөрөндөө сарлагтай шаазан өгчээ.

	Шинэ хуучин хоёр шаазан уулзаад:

	— Чи яагаад цав сууж, царай алдаа вэ? гэж жингэнэн асуухад:

	— Наад хүү чинь л намайг ийм болгосон юм. Бид олуулаа байлаа. Манай эзэн ууж идчихээд угааж цэвэрлэхгүй хаяад байхаар нь бид гомдсоор байгаад хагарцгаасан. Чи бас л хагарна даа гэж хариулж гэнэ.

	— Хөөрхөн шаазангууд минь битгий хагар! Би угааж арчиж байя! гэж Энхээ уйлан гуйжээ. Түүнээс хойш Энхээ дандаа угааж цэвэрлэж шаазангууд нь ч бүтэн байдаг болжээ.

	 


ЧҮДЭНЗ АЮУЛТАЙ

	(Өгүүллэг)

	 

	Охин Ариунаа хөөрхөн дүүгээ дандаа чүдэнзээр тоглуулах дуртай юм байжээ. Нэг өдөр аав ээж хоёроо ажилд явсан хойгуур гал асаадаг, чүдэнзээ хайрцагтай нь аваад дүүдээ бариулан саатуулжээ.

	Дүү нь чихэр хүлхэж байсан тул гар хуруу нь чихэрлэг шүлсэндээ норсон байлаа. Тэгээд нэг чүдэнз аваад зуруулд нь зурах аядаж байгаад асааж орхижээ.

	Хөөрхөн дүү нь гэнэт чанга орилон уйлахад нь харвал шүлсэдсэн нойтон хуруунд нь чүдэнзний мод наалдаад салахгүйгээр барахгүй жижигхэн цагаан хурууны нь хөрсийг төөнөчихсөн байжээ. Түлэнхий хуруу нь хорсоод хөөрхөн дүү нь ээж аавыгаа ирэн иртэл уйлаад, эгч Ариунаагаа сандраасан гэнэ.

	 


ЗҮҮ ҮСРЭМТГИЙ

	(Өгүүллэг)

	 

	Ээж нь даавуу эсгэж, хөвөн зулаад хурганы уут оёж эхлэв. Түүнийг охин нь хараад «Би ингэж оёх юмсан» гэж бодож байжээ. Тэгтэл ээж нь оёж байсан уутаа орхиод гарахад нь охин баярлаж уутанд хатгаастай учигтай зүүг аваад оёх гэж мунгинаж байгаад зүүгээ үсэргэчихжээ.

	Эрээд олсонгүй учир өөр зүүнд утас сүвлээд байсан байранд нь тавьж гар хүрээгүй юм шиг хээв нэг сууж байлаа. Ээж нь орж ирээд нөгөө зүүгээр нь уутаа оёод дуусгачихжээ.

	Маргааш нь юм байх. Эгч нь хонины хишигт яваад орой ирэхдээ хоёр хөөрхөн хурга өнөө уутандаа хийгээд үүрээд ирэв. Охин түүнийг тосон аваад, хоёр хургаа гаргах гэтэл гартаа зүү шивүүлчихжээ.

	Хүүхдүүд ээ! Ийм явдал гарвал ээж аавдаа хэлж байх нь байна шүү! Хөөрхий хоёр хургыг бас хатгаа байх даа!

	 


ЦООХОР МОРЬ

	(Өгүүллэг)

	 

	Тодоос тод хүрэн толботой цагаан морь дөрвөн хөл нь газарт шүргэн алдан, агаар зүсэн дүүлэн явахад нь

	 

	Цоохор морь минь ай хө.

	Цогиуланхан явна уу даа

	Цовоо багадаа унаж явлаа би

	Цагаан морь минь ай хө.

	Цалгиуланхан явна уу даа!

	Чамайгаа унаад уралдаж явлаа би

	 

	гэж дуулаад даллан гүйтэл намайг харсан морь «инээмсэглэн» ирэхэд нь би хүзүүнээс нь тэврэн аваад,

	— Би багадаа чамайг унаж, энэ л уул усаар давхиж, уралдаж байсан даа гэхэд мань морь,

	— Би арван дөрөв тавд л ирдэг байсан гэхэд дэргэдээс хэн нэгэн зүс үзсэн хүн,

	— Гэхдээ л чамайг унасан хүүхэд бай шан авдаг байсан шүү дээ гэмэгц өнөө морь арваад настай хүү болоод голын захад очиж нүүрээ угаагаад салах биш.

	Би нүүрийг нь арчих гэсэн алчуураа олдоггүй.

	— Настайгаас би, залуугаас чи. Бид хоёр ч таарч дээ. Алчуур байхгүй гэж хэлтэл хачин их танил нүүр харагдсанаа гэнэт тодроод 60 гаруй насандаа бие барсан өндөр ах Ламжав маань болж хувилаад,

	— Би чамаас ах шүү дээ. Чи мөн том болжээ. Ном эрдэм их сурав уу? Ажлын чинь газар хүргэж өгье! Надад үүрүүл! хүзүүгээр сайн тэврээрэй! гэхэд нь би жижигхэн хүүхэд ч болсон юм шиг үүрүүлтэл Ламжав ах маань цоохор морь болоод тэнгэрт хөөрөн гарлаа.

	Би ингэж 50 нас хэтэрсэн хойноо өндөр ахтайгаа дахин уулзаж орчлон дэлхийгээс одот тэнгэрт хөөрлөө гэж сонин зүүд зүүдлээд, сэртэл шөнийн гурван цаг өнгөрч байлаа. Тэгээд л энэ өгүүллэгээ тэр дорхноо бичлээ.

	Сонин зөгнөлтэй буюу хачин үйл явдалтай зүүд зүүдэлбэл тэр дор нь тэмдэглэж байгаарай багачууд аа!

	 


ХҮҮХЭЛДЭЙН БА ХҮҮХДИЙН ЖҮЖИГ

	 


ТУСЧ БӨЖИН

	(Хүүхэлдэйн жүжиг)

	 

	ТОГЛОГЧИД:

	 

	Дэлдэн чихт бөжин

	Балт шар зөгий

	Хүчит бор бамбарууш

	Сэтгүүр хошуут элээ

	Хонгор халиун унага

	Хорт саарал чоно

	Эрэгтэй эмэгтэй зарлагч

	 

	Алтан нар ээсэн зуны тунгалаг өдөр

	Алаг цэцэг найгасан зугаатай өргөн нуга 

	Өнгийн моддын ногоон навчис,

	Үзэсгэлэн төгөлдөр, өндөр сайхан уулсын

	Үзэмж дүүрэн дүрийг нимгэн хөшигний араас өнгө өнгийн цахилгаан гэрэл нэвт тод гэрэлтүүлнэ. Зарлагчаас бусад бүх үйл явдал хөшигний ард сүүдэр хүүхэлдэйн аргаар гарна.

	Хөгжмийн аялгуунд хөхөөний донгодлого ойн шувуудын шуугин буйг дүрслэн эгшиглэмэгц хөшиг нээгдэнэ.

	Эрэгтэй зарлагч:

	(Хөшигний нэг талаас гарч ирнэ)

	— Хөөрхөн хүүхдүүд ээ!

	Хөгжилтэй багачууд аа!

	Бэлдсэн жүжиг маань 

	Бэлэн боллоо.

	Эмэгтэй зарлагч :

	(нөгөө талаас гарч)

	— Дэлдэн чихт бөжин, балт шар зөгий, хүчит бор бамбарууш, сэтгүүр хошуут элээ, хонгор халиун унага, хорт саарал чоно эд бүхэн энд тоглоно. (Хоёул эргэн орно.)

	(Бөжин туулай сав барин гарч ирээд хөгжилтэй хөөртэй дуулах нь:)

	Ойн модны чөлөө

	Олон янзын жимстэй шүү

	Аньс, мойл, гүзээлзгэнэ

	Амт шимт сайтай шүү

	Дэлдгэрхэн чихтэй

	Бүлтгэрхэн нүдтэй

	Туулайн бөжин би чинь 

	Дуулан дуулан түүе! 

	(гээд жимс түүн бүжиглэн явахад нь хөхөө донгодож, бялзуухай жиргэж, тоншуулын мод тонших чимээ гарна. Гэнэт том бор бамбарууш ийш тийшээ харан гарч ирнэ.)

	Бамбарууш :

	Хөгшин өмх модны хөндий дүүрэн идэш байна. Цадталаа идье. (Бүдүүн модонд авирна.)

	Бөжин:

	Баавгайн хүү бамбарууш, ах аа! Та яаж байгаа юм бэ?

	Бамбарууш :

	(Эргэн харж) Модны хөндий хонгилд зөгийн бал байна.

	Бөжин:

	(Сандран). Бамбарууш ах аа! Бамбарууш ах аа! Балт зөгийн үүрийг битгий эвдээрэй дээ.

	Бамбарууш :

	Би өлсөөд... Надад хоол хэрэгтэй.

	Бөжин:

	(Хөгжилтэй бүжиглэн) Жимс идээч дээ. Энд, тэндгүй зөндөө л сайхан жимс байна.

	Бамбарууш :

	Түүж идэхээс залхуу хүрээд байна.

	Бөжин:

	(Мод тойрон бүжиглэж) Би сав дүүрэн жимс түүсэн.Түүнийгээ танд өгье. Хөөрхий зөгийн үүрийг битгий эвдээрэй дээ.

	Бамбарууш :

	(Баярлангуй) Бүлтгэрхэн хөөрхөн бөжин минь! Чиний сайхан сэтгэлийн үгэнд орж жимснээс чинь идье дээ. (Модноос бууна).

	Бөжин:

	(Баярлан хөөрөн) Май ах аа цадталаа ид. Би дахиад түүчихнэ. (Жимсээ өгнө. Бамбарууш иднэ).

	Бамбарууш :

	(Гэдсээ илж). Бүлтгэрхэн хөөрхөн бөжин минь! Их баярлалаа. (Явна)

	Бөжин:

	Баяртай ах аа! (гээд дуулах нь)

	Ойн модны чөлөө

	Олон янзын жимстэй

	Аньс, мойл, гүзээлзгэнэ

	Амт шимт сайтай.

	Дэлдгэрхэн чихтэй

	Бүлтгэрхэн нүдтэй

	Туулайн бөжин би

	Дуулан дуулан түүе!

	гээд жимс түүж явахад нь гэнэт элээний хар сүүдэр тусна.)

	Бөжин:

	(Цочин харснаа). Элээ эгч ээ! Та юу хийгээ вэ?

	Элээ:

	(буун ирж) Надаас бүү айгаарай бөжин минь. Үүрээ барихаар мод цуглуулж явна.

	Бөжин:

	(Хөөрөн бүжиглэн) Би түүлцэж туслах уу, Элээ эгч ээ!

	Элээ:

	Ямар сайн бөжин бэ? Тэг тэг.

	(Элээ унгалдан, бөжин бүжиглэн мод түүнэ. Орчинд хөхөө донгодон ой хөгжөөнтэй сайхан байна.)

	Элээ:

	(Баярлангуй) Бүлтгэрхэн хөөрхөн бөжин минь, одоо боллоо. Их баярлалаа. (Нисэн одно.)

	Бөжин:

	Баяртай, Элээ! (Дуугаа дуулна).

	Ойн модны чөлөө

	Олон янзын жимстэй

	Аньс, мойл, гүзээлзгэнэ

	Амт шимт сайтай

	Дэлдгэрхэн чихтэй

	Бүлтгэрхэн нүдтэй

	Туулайн бөжин би

	Дуулан дуулан түүе!

	(гээд дуалан бүжиглэн явтал хонгор халиун унага уянгалан янцгааж цамнан бүжиглэн ирнэ.)

	Унага :

	Бөжин минь! Хоёулаа тоглоё.

	Бөжин:

	Хонгор халиун найз аа, хоёулаа бүжиглэе. (Хөгжмийн аянд бөжин туулайн дууны ая эгшиглэж ардын аман зохиол «унага» шүлгийг уншиж байхад ховдог саарал чоно суниан гэтнэ.

	Чоно:

	Томоор нь унагыг нь уу, багаар нь бөжингийн нь үү, Алины нь эхэлж идэх вэ? Амттай зууш байна даа! (Унага бөжин хоёр хөгжмийн ая, шүлгийн уншлагаар бүжиглэсээр... Чоно улам дөхсөөр...) 

	Бөжин:

	(Чоныг харна) Хонгор халиун минь, хорт чоно ирлээ.

	Чоно:

	Бүлтгэр чи дуугаа тат.

	(Унага руу дайрахад халиун тархины дунд нь өшиглөнө. Чоныг гаслан унах хооронд)

	Унага :

	Бөжин минь намайг уна. Бушуухан!

	Бөжин:

	За тэгье. (Хоёул зугтана.) 

	Чоно:

	Та хоёрыг дээ. (Хойноос нь хөөнө. Ой мод ганхан, шуурга болж буй мэт болно. Чоно улам л ойртсоор байна. Гэнэт элээний сүүдэр тусан төдхөн далавчаа шуугиулан дайрч, чоно гаслан түр холдоно. Энэ завшаанд унага бөжин хоёр зөгийн үүрт модны дэргэд ирнэ. Чоно дахин дайрахад зөгийнүүд чоныг хатган гаслуулна.)

	Бамбарууш :

	(Ирнэ.) Ой шуугиулаад, амьтан үймүүлээд ... Аа муу, саарал чоно чи юу?

	Чоно:

	(Сүүлээ хавчин гуйвганаж) Ойн эзэн Бамбарууш минь өршөө, намайг! Энэ хоёртой тоглох гэсэн чинь толгой руу өшиглөж байна.

	Бамбарууш :

	(Уурлан хүрхэрч) Битгий худал хэл. Намайг чи залилах санаатай юу? (Чоныг унатал алгадна. Чоно босон гасалж сүүлээ хавчин зугтана.)

	Бөжин:

	Бамбарууш ах аа! Элээ эгч ээ! Эр хонгор дуут зөгийнүүд ээ! Эрхэм найз халиун хонгор та нартаа баярлалаа, гялайлаа.

	Бусад нь: 

	(Нэгэн зэрэг) Тусч хөөрхөн бөжин минь, чамдаа ч бид баярлалаа. (Хөгжмийн эгшигт бүгдээр бүжиглэн далд орно.)

	Эрэгтэй зарлагч:

	Бяцхан үзэгчид (сонсогчид) та нартаа баярлалаа.

	Эмэгтэй зарлагч :

	Баяртай хүүхдүүд минь, баяртай.

	 

	(Xөшиг)

	 


ЧОНОНД ХӨТЛӨГДСӨН НОХОЙ

	(Хүүхдийн жүжиг)

	 

	ТОГЛОГЧИД :

	 

	Халтар нохой

	Саарал чоно

	Хөх ухна

	Хар ишиг

	Алаг шаазгай

	Хөтлөгч

	(Араатан, жигүүртэн амьтдад тоглох хүүхэд тус тусдаа баг хувцас хэрэглэнэ.)

	 

	НЭГДҮГЭЭР ҮЗЭГДЭЛ

	 

	Хөтлөгч :

	Аав ээждээ хайрлагдсан

	Анхил бяцхан хүүхэд минь

	Эрдэмтэн багшдаа хайрлагдсан

	Энхрий хөөрхөн сурагчид минь

	Амар мэндийг чинь эрье

	Амжилтын сайхныг ерөөе.

	Эрт урьдын цагт

	Энэ манай оронд

	Таван хар ямаатай

	Тайган халтар нохойтой

	Анчин нэгэн өвгөн

	Амьдран суудаг байжээ.

	Гэтэл нэгэн өдөр

	Гэрийн тэжээмэл нохой

	Хээрийн саарал чононд

	Хэрхэн залилуулсныг үзье (далд орно.)

	Чоно:

	(Гарна.) 

	Таргалж тэвээрч гүйцсэн

	Таван ямаанаас идэх сэн.

	Харанхуй шөнө гэтэхээр

	Халтар нохой барьчих гээд

	Өдрийн цагаар дайрахаар

	Өвгөн анчин буудчих гээд

	Яасан хэцүү юм бэ дээ

	Яаж нэг цадъя даа

	(эвшээн суниан)

	Хөтлийн цаана сэг байх юм

	Хөх төмөр хавх байх юм

	Яасан хэцүү юм бэ дээ.

	Яаж нэг цадъя даа

	Айхавтар нохой нь ирж явна

	Аргалж хөлд нь сууя даа

	Нохой :

	Саарал боохой сайн байна уу?

	Чоно:

	(Бялдуучилж)

	Халтар нохой таны амрыг эрье

	Нохой :

	Сайрын саарал гайхал чи үүгээр юу хийж яваа юм бэ?

	Чоно:

	Хоточ халтар минь

	Хоньч хонгор минь

	Тантай уулзах гэж явна

	Хангал тарган ооно

	Харвингаа даалгүй үхжээ

	Гайхалтай сайхан амттай ч

	Ганцаараа идэх уйтгартай байна.

	Хамт очиж зооглолц

	Харамлаж би дургүйцэхгүй.

	Нохой :

	Эзнийхээ хоолонд цатгалан байна би! 

	Чоно:

	(Зальтайгаар)

	Таныг би хүндэлж байна

	Таалсан урилга хэлж байна.

	Хар тогооны угаадас

	Хатуу ясны булуунаас

	Хавьгүй илүү, шүлттэй

	Хамгийн сайхан хоол шүү.

	Нохой :

	(Гайхаж)

	Эзнээс минь намайг холдуулж

	Эзгүй хээр ганцаардуулах гээгүй биз?

	Чоно:

	Тайган язгуурын халтар минь

	Та ганцаараа оч л доо.

	Нохой :

	(Шулуудаж) За яах вэ, очъё. Үнэн бол идье. (Явна.)

	Хөтлөгч :

	Хорт чононд уригдсан

	Хоточ халтар нохойгоо

	Хэр цатгалан ирэхийг нь

	Хар даа. хүүхэд минь, хар! (явна)

	Чоно:

	(гарна)

	Хүндэт зочин минь яаж орхив

	Хүний хавханд орчхоогүй биз?

	Нохой :

	(Хөлдөө хавхтай ёолсоор хазганан ирнэ)

	Зальтай чамд хууртаж

	Золтой л үхэх шахлаа байна.

	Чоно:

	(Өрөвдсөн байдлаар)

	Надтай хамт морил гэхэд

	Намайг та итгээгүй шүү дээ

	Буруу замаар ороод

	Булсан хавханд орчихжээ. (Хавхыг авна)

	Нохой :

	Хангал тарган ооных ч биш 

	Хатаж гүйцсэн сэг л байна.

	Чоно:

	Миний заасныг та ололгүй өөр сэгэн дээр очоод эзнийхээ хавханд орчихсон байна шүү дээ.

	Нохой :

	Эзний минь хавх гэж чи яаж мэдэв?

	Чоно:

	Хээрийн амьтан бид чинь бууг дуугаар нь, хавхыг өнгөөр нь мэддэг юм. Таны хөл яаж байна.

	Нохой :

	Арай л хугарсангүй

	Арьс нь л тасарчхаж...

	Чоно:

	Та ч буянтай болоод тэр. Минийх бол аль хэдийн хугарчхаад танай эзэнд алуулчихсан байх биз.

	Нохой :

	(онгирч) Нээрээ ч би буянтай юм.

	Чоно:

	Хүндэт тандаа би тусалж

	Хүйтэн хавхнаас салгаж аварлаа.

	Энэ хавхыг орхиж болохгүй

	Эзэн хүнд чинь гарз болно.

	Хатсан сэг дээр би тавья.

	Харин та гэртээ харь!

	Нохой :

	Ухаант саарал минь чамдаа баярлав.

	Урагшгүй явдлаа эзэнд хэлэхгүй

	 

	 

	ХОЁРДУГААР ҮЗЭГДЭЛ

	 

	Хөтлөгч :

	Араатан чоно мэхтэй зальтай

	Арга чарга ихтэй нарийнтай

	Тайган халтар минь хашраа болов уу?

	Дахиад нэг уулзаад үзье. 

	(Далд орно)

	Чоно:

	Таргалж тэвээрч гүйцсэн

	Таван ямаанаас идэх сэн

	Өдөржин шөнөжин сахилаа ч гэсэн

	Өвгөн анчин буудчих гээд

	Яасан хэцүү юм бэ дээ

	Яаж нэг цадъя даа 

	(эвшээн суниан)

	Хар ишиг нь тоглож явна

	Харин намайг чиглэж явна 

	(нуугдана)

	Ишиг :

	(Тоглон дуулсаар гарч ирнэ)

	Хархан зүстэй ишиг би чинь

	Хамгийн сайхан баяртай байна.

	Яргуйд цадсан ишиг би чинь

	Ямааны хөөрхөн үр юм шүү

	Сайн анчин эзний ачаар

	Сахиж манадаг нохойн хүчээр

	Аль ч юмнаас би айхгүй

	Аюул гамшиг над ирэхгүй

	Чоно:

	(Гэнэт ирж)

	Хөөрхөн ишиг вэ чи! 

	Хөгжилтэй амьтан бэ чи?

	Ишиг :

	(Цочин зогтусаж)

	Аль газрын хэн бэ та чинь

	Аймаар муухай амьтан бэ та чинь

	Чоно:

	Тайган халтрын найз нь байна

	Та нарыг аврах хүчтэн байна.

	Ишиг :

	(Гайхаж) Аврах хүчтэн гэв үү, та?

	Чоно:

	Тийм ээ. Танай нохойн чинь найз. Чи харин юу хийж яваа юм бэ?

	Ишиг :

	Тоглож явна.

	Чоно:

	Хөөрхөн хар минь чи тоглоно гэж ээждээ хэлсэн үү?

	Ишиг :

	Хэлээгүй.

	Чоно:

	Ээж чинь эрээд л майлаад л гүйж яваа даа. Ухаант ах нь чамайг хүргэж өгье.

	Ишиг :

	Ээждээ ч, ижилдээ ч өөрөө очиж чадна. (Явахаар завдана)

	Чоно:

	Хөөрхөн хар минь хүлээ хүлээ

	Тэнгэрт бүргэд нисэж явна.

	Тэр чамайг шүүрээд авчихна.

	Тэртээ энгэрийг чи хар даа

	Тэнд яргуй найгаж байна.

	За явъя. (Хөтлөөд явна)

	Нохой :

	(Далдаас ишгийг дуудсаар гарч ирнэ)

	Хөөрхөн хар минь!

	Хөгжилтэй хар минь!

	Чи хаа явна

	Чамайг эрж явна. 

	(зогсоно, харна, чагнана)

	Хөөрхөн хар минь!

	Хөгжилтэй хар минь л

	Чоно:

	(ирнэ) 

	Тайган халтар найз минь

	Та юугаа дуудаа вэ?

	Нохой :

	(Ишиг эрж явна сэжиглэсэн байдалтай)

	Ингэхэд чи хаагуур яваад хаанаас гарч ирэв?

	Чоно:

	Өнөөдөр олзтой

	Нохой :

	(Улам сэжиглэн) 

	Юу?! Ямар олз?

	Чоно:

	Дэлдэн туулай нэгийг

	Дэрсэн дотроос барилаа

	Харин тэр туулайныхаа

	Халуун зүрх бөөр хоёрыг 

	Танд амсуулахаар ирлээ (юм өгнө)

	Нохой :

	(Идэж) Туулайных үнэхээр мөн үү?

	Чоно:

	Та идэж үзээгүй болохоор мэдэхгүй байна. Амт нь ямар байна?

	Нохой :

	Зөөлхөн сайхан байна. Хар ишигний минь бөөр, зүрх биш биз?

	Чоно:

	Ямар хар ишиг?

	Нохой :

	(Дуудна) 

	Хөөрхөн хар минь

	Хөгжилтэй хар минь

	Чоно:

	Аа мэдлээ мэдлээ

	Хар ишгийг тоглож явахад нь

	Хадны бүргэд шүүрээд нисчихсэн

	Нохой :

	Хайран ч хөөрхөн ишиг минь

	Хариулж яваад алдчихлаа.

	(Уйлна)

	Чоно:

	(Аргадаж)

	Уйлаад яах вэ, халтар минь

	Учрыг нь хэлээд л оч доо

	Малч найз минь анхаарч сонс!

	Маргааш би ямааг чинь хариулъя

	Амташсан бүргэд ахиад л ирнэ.

	Аргалж залилаад бариад авъя.

	Нохой :

	Талын чоно дөрвөн хөлтэй шүү дээ.

	Уулын бүргэд хоёр жигүүртэй шүү дээ

	Чоно:

	Ангаас минь хамт идэлцдэг юм

	Аргаараа би илүү юм

	Уулын бүргэдийг барих нь

	Ус долоохоос амархан

	За ийм байна тохирох уу?

	Нохой :

	Тэгье (хоёул далд орно).

	Ухна :

	(далдаас)

	Хөөрхөн хар минь

	Хөгжилтэй хар минь!

	Хаачив даа чи

	Харагдаач, бидэндээ!

	Шаазгай :

	Хөх ухна минь сонсож бай

	Хөөрхөн харын чинь тухай би мэднэ

	Ухна :

	Алаг шаазгай минь хэлээч наддаа

	Шаазгай :

	Хорт чонын урхинд

	Хоточ нохойн орсныг

	Хоёулаа биш

	Олуулаа сонсъё

	Ижилтэй чинь нийлье

	Эзэнтэй чинь ч уулзъя

	(Хоёул явна)

	Хөтлөгч :

	Хорт чононы урхинд хөтлөгдсөн

	Хоточ нохой даанч тусгүй.

	Анхаарал сэрэмжээ мартаж орхиод

	Арчаагаа алдсан нь бүүр ч тусгүй.

	 


ҮРЛЭНХҮҮГИЙН ҮЛГЭР

	(Нэг бүлэгт хүүхэлдэйн жүжиг)

	 

	Өчүүхэн жаал Үрлэнхүү

	Өргөст үст Зараа

	Утас ороосон Дамар

	Урт цагаан хус энэ дөрөв энд тоглоно.

	 

	(Хөшиг нээхэд, өглөө болжээ. Хөдөө хээр Үрлэнхүү тоглоно. Өмссөн хувцас нь урагдан элэгдээд өнгө үзэмж муухай харагдана. Хөгжмийн аяар Үрлэнхүү дуулах нь):

	 

	«Хөөрхөн дөө би хөөрхөн дөө

	Хөгтэй л нэгэн жаал шүү дээ

	Даавуу дээл минь хуучраад

	Даанч муухай болчихжээ»

	 

	(Энэ дууг дуулаад дуусмагц, ээж нь далдаас дуудан байж:)

	 

	Ээж нь: 

	Миний хөөрхөн Үрлэнхүү минь ээ! Гэртээ ороод ир!

	Үрлэнхүү :

	Ээ гялай, гялай. Ээж минь оёж дуусжээ. Шинэ дээлээ өмсье. (гэж Үрлэнхүү хэлээд уранхай дээлээ навсгануулан баярлан дэвхцэн бүжиг бүжсээр гэртээ орох нь инээдтэй харагдана. Төдхөн Үрлэнхүү шинэ дээлээр гоёчихсон гэрээс баяртай гэгч нь гарч ирнэ.)

	 

	Ээж нь :

	(далдаас) 

	Үрлэнхүү минь ээ Сайхан дээлээ битгий муухай болгоорой.

	Үрлэнхүү :

	Муухай болгохгүй (гэж хашхиран бүжиж байснаа).

	«Хөөрхөн дөө би, хөөрхөн дөө

	Хөгтэй л нэгэн жаал шүү дээ

	Даавуу дээл минь шинэхэн дээ

	Даанч гоёхон байгаа биз»

	(гэж дуулаад хэд сайн суниаснаа)

	Уул хаданд очъё доо

	Ургаа модонд авиръя даа

	(гээд явахдаа)

	«Хөөрхөн дөө би, хөөрхөн дөө

	Хөгтэй л нэгэн жаал шүү дээ

	Хад модонд авиръя би

	Харин ч сайхан тоглоё би»

	(гэж дуулан бүжиж явтал сайхан ногоон мөчиртэй том цагаан хус тааралдана).

	Үрлэнхүү :

	Яасан өндөр том хус вэ?

	Ямар их хальстай юм бэ?

	За энэ хальснаас чинь би

	Зантай их авна даа одоо 

	(гээд том цагаан хусны дэргэд тулан очоод мөчрөөс нь бариад хальс хуулж эхлэв.

	Хус :

	(мөчрөө сагсалзуулан уурлаж)

	За хөө яаж байна, жаал аа!

	Задарсан хүүхэд биш биз чи?

	Мөчир ногоон гарыг минь бариад

	Мөнгөн цагаан дээлийг минь урах нь уу?

	Үрлэнхүү :

	(шоолон инээж)

	Мөнгөн цагаан дээл гэнэ шүү

	Мөн ч онгироо хус байна даа

	Надтай адилхан гоёчхоод

	Намайг загнаж бай чи

	Хус :

	(Инээн шоолж)

	Тэгээд чи намайг

	Дийлэх юм уу

	Дээлийг минь бас

	Дээрэмдэх юм уу

	Үрлэнхүү :

	(Инээх бүжих хослуулан байж)

	Харж байна уу хөөе

	Хальсыг чинь хуулна даа би

	Ээждээ аваачиж өгнө

	Энүүгээр чинь галаа асааг (гэж хэлээд хустай ноцолдож эхэлнэ. Тэгээд нэг хэсэг хальс аваад зугттал цагаан хус ногоон мөчрөө сунгаж  Үрлэнхүүгийн шинэ дээлээс барьж авна).

	Үрлэнхүү :

	(сандран зүтгэж)

	Тавиач дээ, тавиач. 

	Хус :

	Чи дахиад миний дээл урахгүй биз. Хэрэв урахгүй гэж хэлбэл би чамайг тавья.

	Үрлэнхүү :

	Урна аа урна.

	Урахаар ч барахгүй

	Ааваараа чамайг хөрөөдүүлнэ. 

	Ээжээрээ чамайг хагалуулна. 

	Галдаа чамайг түлж

	Буузаа жигнэж иднэ.

	Хус :

	(улам уурлаж)

	Аа Тэгвэл тавихгүй дээ

	Айхавтар зэвүүн жаал вэ?

	(Хоёулаа ноцолдоно)

	Үрлэнхүү :

	(зүтгэж)

	Тавиад орхиоч (гэж хашхирна. Үрлэнхүүгийн дээл нь урагдаад өөрөө зүтгэсэн дээ өнхрөн ойчно. Энэ үед нар шингэж байлаа).

	Үрлэнхүү :

	(босоод)

	Өглөө гэрээсээ гараад

	Өдөржин хээр тоглоод

	Уул хаданд авирсаар

	Ургаа модтой ноцолдсоор

	Харин нэг мэдэх нь ээ

	Хайран дээлээ урчихлаа

	Аав ээж минь гомдоно доо

	Ах эгч минь зэмлэнэ дээ

	Үдэш яаж харина даа

	Үүдээр яаж орно доо (гэж ганцаараа яриад уйлж явтал, утсанд ороолттой дамар урдаас нь өнхөрч ирнэ).

	Дамар :

	Үрлэнхүү чи яагаад уйлаа вэ?

	Үрлэнхүү :

	Утас минь чи туслаач

	Уранхай дээлийг минь оёоч

	Дамар :

	Оёход би тусална

	Одоо ч бэлхэн байна

	Намайг чирээд давхих

	Нарийн зүү л хэрэгтэй

	Үрлэнхүү :

	Хамгийн хэрэгтэй зүүгээ

	Хаанаас эрж олох вэ?

	Харих замдаа л хоёулаа

	Хайж эрж олъё.

	(Утас хүү хоёрын

	Улаан зам дээр нь

	Урт үстэй зараа

	Урд нь тунтайж хэвтэнэ)

	Дамар :

	Үрлэнхүү, Үрлэнхүү

	Үзэж байна уу чи 

	Атгасан гарын хэвтэй

	Аяганы чинээ зараа байна

	Үрлэнхүү :

	(зогтусан)

	За тэгвэл очъё

	Зарааны үснээс сугалъя!

	Утас хүү хоёр бүжсээр

	Унтаа зарааны дэргэд хүрэв

	Үрлэнхүү сэмээрхэн мярааж

	Үснээс нь нэгийг татсанаа

	— Хуруу гар минь цоорчихлоо!

	Хурц өргөсөө аваач! 

	(гэж  

	Айсан жаалыг уйлахад 

	Атирсан зараа босоод)

	Зараа :

	Эзэн надаас зөвшөөрөлгүй

	Элэг барихаа боль 

	(гэж

	Буруу зөвгүй загнаад

	Бузгай их уурлаад

	Урдаас нь гүйгээд ирэхэд

	Утас нь бас сандраад 

	Зайлаад зугтаад явчхав

	Айсан жаал тэвдэхдээ

	Аргадаж зараанд сөгдөхдөө:)

	Үрлэнхүү :

	Урт зүүнээсээ туслаач!

	Уранхай дээлийг минь оёоч!

	Зараа :

	Хурц үсийг минь ч

	Хулгай хийх гэж оролдов

	Одоо чамд өгөхгүй

	Ондоо амьтнаас гуй

	(гээд

	Үст зараа явахад

	Үрлэнхүү хоцроод)

	Үрлэнхүү :

	«Хөөрхөн дөө би, хөөрхөн дөө

	Хөгтэй л нэгэн жаал шүү дээ

	Даавуу дээлээ урчихлаа

	Дахиад муухай болчихлоо» гэж дуулж байгаад уйлахад нь далдаас:)

	Уншигч :

	Уйлсан хүүхэд ганцаар хоцров.

	Уранхай хувцас хэвээр үлдэв.

	 

	(Xөшиг)

	 


САЙХАН ДУУ

	(Хүүхэлдэйн 3 бүлэгт жүжиг)

	 

	ТОГЛОГЧИД:

	 

	Өвгөн

	Эмгэн

	Булагхүү

	Эрээн эрвээхий

	Гангийн эзэн

	Хөвчийн хөх чоно

	 

	НЭГДҮГЭЭР БҮЛЭГ

	 

	Өндөр модны навч мөчир нь хатаад

	Өргөн зүлгийн ногоон цэцэг нь гандаад

	Өнгө алдсан ган гачигтай нутагт

	Өвгөн эмгэн хоёр худаг малтаж байна.

	Хөгтэй хөөрхийлөлтэй оршил хөгжмийн дараа

	Хөшиг нээгдэж уг жүжиг эхэлнэ.

	 

	Эмгэн :

	(Худгийн гүн дороос

	Хувин дүүрэн шороо татаж)

	Яасан ч хүнд юм бэ дээ

	Ядахдаа чийгч алга шүү

	Яана даа өвгөн минь яана

	Ямар сүрхий аюул вэ?

	Өвгөн :

	(Малтаж байгаа худаг дотроос

	Мацаж аахилан гарч ирээд)

	Ухаад ухаад нэмэргүй,

	Ус гарах шинжгүй,

	Ган гачгийн аюулд

	Гарцаа байхгүй нэрвэгдлээ.

	(Хөлслөө арчин амьсгаадаж

	Хөл нугаран сөхөрлөө)

	Эмгэн :

	Хурмаст тэнгэр минь

	Хур бороо хайрлаач!

	Хээр тал минь гандаад

	Хэцүү бэрх боллоо.

	Хурмаст тэнгэр минь

	Хур бороо хайрлаач!

	(Арай ядан ингэж

	Аргаа баран дуулав).

	Өвгөн :

	Хоолойгоо сөөтөл дуулавч

	Ховордсон ус ирэхгүй нь

	Ам гэдэг цангаад

	Ай даа мөн ч хэцүү еэ.

	Эмгэн :

	(Хөлсөө арчин байж

	Хөх тэнгэрийг харснаа)

	Үүл үүл хараач

	Үзэмжит сайхан үүл!

	(Тэртээ цаана

	Тэнгэрийн буланд

	Хурын уулс

	Хуралдан харагдана).

	Өвгөн :

	(Санаа алдан босоод

	Саравчилж нэг харснаа)

	Хур бороо гуйсны

	Хувь ерөөл учирлаа.

	Даанч сайхан үүл байна.

	Дахиад дуулъя хоёулаа

	(Өвгөн эмгэн хоёулаа

	Өнөө дуугаа дуулсан нь)

	Хурмаст тэнгэр минь

	Хур бороогоо хайрлаач!

	Хээр тал минь гандаад

	Хэцүү бэрх боллоо.

	Хурмаст тэнгэр минь

	Хур бороогоо хайрлаач!

	(Гэтэл их салхин шуугьж

	Гэнэт нөгөө үүлсийг хөөлөө

	Энэ салхины ширүүн хүчинд

	Эмгэн өвгөн хийсэх дөхлөө)

	Өвгөн :

	Гангийн аюул бас л

	Гай тарьж орхилоо.

	Сайхан үүлс хуралдсаныг

	Салхи тарааж хөөлөө.

	Эмгэн :

	(Санаа алдан байж

	Шанаа тулан суугаад)

	Хангай дэлхий нутаг минь

	Хайран олон мал минь

	Гандаж ч гүйцлээ.

	Хатаж ч гүйцлээ.

	Хүү минь ирээсэй, ус авчраасай

	Хүлээж горьдохын бас нэг зовлон

	Далдаас — 

	(Уран хөгжмийн гунигтай аянд

	Уйтгарт нэгэн дуу сонсогдох нь)

	Хөх тэнгэр минь!

	Усаа хайрлаач!

	Хөрст дэлхийгээ

	Ундалж өгөөч! 

	Эмгэн :

	Хүү минь (Босон харайна)

	Өвгөн :

	Хүү минь (Босон харайна)

	Хоёулаа : 

	Хүрээд ирлээ

	Эмгэн :

	Ус, ус.

	Хоёулаа — Авчраа болов уу! Яагаа бол!

	Булагхүү :

	(Хоёр гартаа барьсан

	Хоосон хувинтай ирээд)

	Хайрт буурал аав минь

	Халамжит хөгшин ээж минь

	Хонон өнжин явсан ч

	Хол ойрдоо усгүй

	Хоосон хуурай тэнэсээр

	Хоёр хувингаа хагсаалаа

	Эмгэн :

	Алаг хонгор ач минь

	Амьд ирсэн нь байна?

	Эвий минь! Эвий минь!

	Энхрий хүү минь!

	(Өхөөрдөн таалж

	Үнсэн илнэ).

	Өвгөн :

	Тэнгэр бурхандаа мөргөлөө ч

	Тив дэлхийдээ сөхөрлөө ч

	Усны бараа харах

	Учрал бүүр төгсжээ.

	Булагхүү :

	Өвгөн буурал аав минь

	Эмгэн буурал ээж минь

	Ядарсан биеийг чинь амраах

	Зүдэрсэн гунигийг чинь арилгах

	Ардын цэцэн дуугаа

	Аялж өгье хүү чинь

	Өвгөн :

	Дуул даа миний хүү, дуул

	Эмгэн :

	Дуул даа миний хүү, дуул

	 

	Булагхүү :

	(Ядарсан зүдэрснийг сэргээх

	Яруу дуугаа дуулсан нь:)

	Хөх тэнгэр эцэгтэй

	Хөрст дэлхий эхтэй

	Алтан наран ахтай

	Алиман саран эгчтэй

	Замбуутивийн элгэн дээр

	Заяаж төрсөн бүгдээрээ

	Энх амгалан оршиж

	Эвлэн найрлан жаргая!

	Өндөр ууланд түшлэгтэй

	Өргөн мөрөн рашаантай

	Өнгөт цэцгэн чимэгтэй 

	Өнөр баян дуутай

	Замбуутивийн элгэн дээр

	Заяаж төрсөн бүгдээрээ

	Энх амгалан оршиж

	Эвлэн найрлан жаргая! 

	Эмгэн :

	Санаа сэтгэл сэргэсэн

	Сайхан дуудаа хүү минь

	Өвгөн :

	Өргөн мөрөн рашаан

	Өнгөт цэцгэн чимэг

	Аль аль нь одоо

	Алга болж хүү минь

	Булагхүү :

	Урсгал ус авчрахаар

	Уран цэцэг тарихаар 

	Усны эрэлд мордож

	Алсын замд гаръя би. 

	Эгэл түмэн арддаа

	Эрдэнэт олон сүрэгтээ

	Ангаж цангасан нутагтаа

	Рашаан хур авчиръя би.

	Эмгэн :

	Эвий хүү минь

	Чадах болов уу даа.

	Булагхүү :

	Эжий минь би

	Чадна аа чадна

	Өвгөн :

	Ач минь, хүү минь олох болов уу даа

	Булагхүү :

	Аав минь би

	Олноо олно

	Өвгөн :

	Ариун санаат хүү минь

	Аавынхаа хэлэхийг сонс!

	Булагхүү :

	(Өвгөн аавынхаа

	Өмнө нь сөгдөөд)

	Аавыг минь үг алт! Сонсъё!

	Өвгөн :

	Ард түмнээс дуу төрдөг юм

	Аавын хүүхэд түүнээс дуулдаг юм

	Сайн дуучин болох тавилангаар

	Сайхан хоолойтой төржээ хүү минь

	Дуулж яв даа, Булагхүү минь

	Дуу чинь чиний жигүүр болно.

	Булагхүү :

	За, би мэдлээ аав аа!

	Эмгэн :

	Энхрий хонгорхүү минь

	Эжийнхээ хэлэхийг сонс!

	Булагхүү :

	(Эмгэн ээжийнхээ

	Энхрийлэлд сөгдөөд)

	Ээжийн минь үг эрдэнэ!

	Сонсъё!

	Эмгэн :

	Эх нутгийн минь

	Эрдэнийн чулуу

	Аян замдаа

	Амаа цангавал

	Хүлхэж яваарай

	Хүү минь

	Булагхүү :

	(Эрдэнийн чулуу аваад)

	Ээж минь би мэдлээ

	Аав ээж хоёр минь амар мэнд суугаарай!

	Рашаан хураа би олж ирнэ.

	(Ингэж хэлээд хүү явахад

	Ээж аав нь үдэж хоцорно)

	Эмгэн, өвгөн хоёр 

	(Xонгор хайрт хүүгийнхээ

	Хойноос нь ширтэж үлдэхдээ)

	Саадгүй сайн яваад

	Санаснаа гүйцэтгээрэй хүү минь

	(Хөгжмийн уяхан эгшгээр

	Хөшиг алгуурхан хаагдана.)

	 

	 

	ХОЁРДУГААР БҮЛЭГ

	 

	Галт наранд шарагдаж

	Гангийн салхинд ганхсаар

	Салаа мөчир нь хувхайрсан

	Салбагар модны ёроолд

	Уйтгартай суусан Булагхүү

	Уран дуугаа дуулж байна

	Булагхүү :

	(Дуулах нь)

	Хурмаст хөх тэнгэр минь

	Хур бороогоо оруулаач!

	Нарт өргөн дэлхий минь

	Навч цэцгээ ургуулаач!

	Замба тивийн элгэн дээр

	Заяаж төрсөн бүгдээрээ

	Энх амгалан оршиж

	Эвлэн найрлан жаргая!

	(Айзамт дууны эгшигт

	Алтан цоохор эрвээхий

	Алиа хөөрхөн бүжгээ

	Алжаалгүй хийсээр ирлээ)

	Эрвээхий :

	Яруу тунгалаг хоолойгоор

	Яасан сайхан дуулна вэ?

	Ямар хэргийн учир

	Яагаад ингэж дуулна вэ? 

	Булагхүү :

	Буянт хүний үр

	Булагхүү би байна.

	Гангийн аюулд нэрвэгдсэн

	Газар нутгаас гараад

	Ус ундаа мөрөөдөж

	Уянгалан дуулж сууна.

	Эрвээхий :

	Чийг бороо арилж

	Цэцэг навч гандаад

	Би ч гэсэн тань шиг

	Бидэн хэрж явна.

	Уух усгүй

	Суух цэцэггүй

	Ам цангаад хатав

	Ач тусаа үзүүлээч!

	Булагхүү :

	Эх нутгийн минь

	Эрдэнийн чулуу

	Үүнийг үнэрлэвэл

	Эрхбиш дээрдэнэ

	(Эрдэнийн чулуугаа

	Эрвээхийд өгнө.

	Эрвээхий түүн дээр суугаад

	Эргэлдэн бүжиглэн наадна)

	Эрвээхий :

	Яасан сайхан болно вэ?

	Ямар ачтай эрдэнэ вэ?

	Булагхүү :

	Ус олдох,

	Учир байна уу?

	Эрвээхий :

	Хөвч ойгоор тэнэлээ.

	Үзэгдэх ус байтугай

	Үнэртэх чийг ч алга. 

	Чиний дуулахыг харин

	Чих тавин сонсоод

	Ангаа цангаа минь гарч

	Аятай таатай боллоо.

	Булагхүү :

	Ус олдох

	Учир байна уу?

	Бүжигчин эрвээхий минь

	Бүгдийг хэлээч!

	Эрвээхий :

	Булагхүү минь би

	Бултыг чамд хэлье

	Гангийн эзнийг дийлэх

	Цээлхэн хоолой чамд байна.

	Гачиг хүндийг тайлах

	Цэвэрхэн хур тэнгэрт байна.

	Булагхүү :

	За тэгээд

	Цааш нь яриарай.

	Эрвээхий :

	(Хүүгийн дэргэдүүр

	Хөөрөн бүжиглэснээ)

	Тэртээ дээрээс

	Тэнгэрийн үүлнээс

	Хур бороо оруулъя гэвэл

	Хуурай гангийн эзэнтэй л уулзана.

	Булагхүү :

	Яаж уулзахыг

	Яриач эрвээхий минь

	Эрвээхий :

	Гангийн эзэнтэй уулзъя гэвэл

	Гайхал чонотой уулз.

	Гайхал чонотой уулзъя гэвэл

	Гайхам дуугаа дуул.

	Булагхүү :

	Тэгвэл одоо дуулах уу?

	Тэр чоныг дуудах уу?

	Эрвээхий :

	Хөвч тайганд нутагтай

	Хөх чоныг иртэл нь

	Хөгжүүн чанга хоолойгоор

	Хөхүүн дуугаа дуул, дуул

	Булагхүү :

	(Эрвээхийн хэлснээр)

	Эгшиглэн дуулсан нь:)

	Хөх тэнгэр эцэгтэй

	Хөрст дэлхий эхтэй

	Алтан наран ахтай

	Алиман саран эгчтэй

	Замба тивийн элгэн дээр

	Заяаж төрсөн бүгдээрээ

	Энх амгалан жаргая!

	Өндөр ууланд түшлэгтэй

	Өргөн мөрөн рашаантай

	Өнгөт цэцгэн чимэгтэй

	Өнөр баян дуутай

	Замба тивийн элгэн дээр

	Заяаж төрсөн бүгдээрээ

	Энх амгалан оршиж

	Эвлэн найрлан жаргая!

	(Бөн бөн шогшсоор

	Бөхөн тахин шиншилсээр

	Хөвч тайгад орогносон

	Хөх чоно ирлээ.)

	Чоно :

	Ялихгүй шалихгүй амьтан

	Яасан адтай дуулна вэ хө!

	Булагхүү :

	Хөдөө хээр нутагтай

	Хөх чонын амрыг эрье

	Чоно :

	(Сунаж нэг үнэрлээд суниаж нэг эвшээгээд)

	Амар мэнд ч яамай

	Аманд орохоосоо урьд

	Хэрэг зоригоо ярь хөө 

	Хэт нутгаа хэл хөө,

	Булагхүү :

	(Араатан хөх чононоос

	Айх эмээх шинжгүй)

	Буянт хүний үр

	Булагхүү би байна.

	Гангийн аюулд нэрвэгдсэн

	Газар нутгаас гараад

	Ус ундаа мөрөөдөж

	Уянгалан дуулж сууна

	Чоно :

	(Тун ч их

	Тоомсоргүй байдалтай)

	Ха ха ха

	Харин чи муу юу?

	Адгийн муу чи

	Цангаж хатах ч гайгүй

	Араатан хүчтэн би

	Цадаж ханахгүй явна.

	Булагхүү :

	Өвгөн буурал аав минь

	Эмгэн буурал ээж минь

	Мал адгуус бүгдээрээ

	Тал нутаг бүхлээрээ

	Хатаж гандаж

	Байгаа байхдаа

	Чоно :

	(Ангайтал эвшээгээд

	Арзайтал инээгээд)

	Амьд амьтны хойноос

	Аахилж хөөхийн оронд

	Үхсэн амьтны сэгийг

	Үнэрлэж таалж идэг гэж

	Халуун гангийн эзэн минь надад

	Хайр ивээлээ өгч байна

	Олон хоног хоолгүй өлсөн

	Одоо би чамайг иднэ дээ хө

	(Шүдээ хавирна

	Шүлсээ залгина).

	Булагхүү :

	Хөх чоно гуай та

	Хүү намайг өршөө

	Хур бороо орсны дараа

	Дур зоргоороо зооглож айлд

	Чоно :

	Ганц дусал ч усыг

	Гангийн эзэн өгөхгүй

	Миний аманд орох чинь

	Чиний заяа болжээ.

	Чамайг би иднэ дээ.

	Чарлуулж байгаад тасдана даа

	(Хамар амаа долоож

	Халдаж дайрахыг завдав)

	Булагхүү :

	Чоно гуай та хүлээ

	Чухал зүйл байна.

	Гангийн эзнийг надтай

	Гаргаж уулзуулж өгөөч.

	Чоно :

	Чамтай ингэж наадах

	Цаг надад байхгүй

	Чиний хувь заяа

	Миний аманд байна.

	(Үхээрийн чоно тэгээд

	Үсрэн барихыг завдтал

	Булагхүү гэнэтхэн

	Булт үсрэн зайлав).

	Булагхүү :

	Хээрийн чоно гуай та

	Хэзээ ч намайг иднэ

	Уран дууг минь сонсвол

	Улам ч амттай байх аа!

	Би одоо дуулъя.

	Та тэгээд сонс.

	Чоно :

	Тэгвэл ч тэг хөө

	Тэгэхдээ түргэхэн дуулна шүү

	Булагхүү :

	Хөх тэнгэр эцэгтэй

	Хөрст дэлхий эхтэй

	Алтан наран ахтай

	Алиман саран эгчтэй

	Замба тивийн элгэн дээр

	Заяаж төрсөн бүгдээр

	Энх амгалан оршиж

	Эвлэн найрлан жаргая.

	(Сайхан дууны аянд

	Саарал чоно уярсаар

	Олиггүй муухай дуугаар

	Оцойж суугаад улив.

	Булагхүүгийн уян дуугаар

	Булай чонын улилтаар 

	Нарийн үндэс нь тасарчихсан

	Навч мөчир нь хатчихсан

	Өгөр модон биетэй

	Өвсөн тачир үстэй

	Халуун гангийн эзэн

	Хажуугаас гарч ирлээ),

	Гангийн эзэн :

	Хүний хүү ч дуулах шиг

	Хөх чоно минь ч улих шиг

	Та нар юу болоод

	Тайван нойрсолт сэргээ вэ?

	Булагхүү :

	Хүндэт эзэн сайн байна уу?

	Хүний үр Булагхүү би байна.

	Гангийн аюулд нэрвэгдсэн

	Газар нутгаас гараад

	Ус ундаа мөрөөдөж

	Уянгалан дуулж сууна, би

	Чоно :

	Амт шимтэй зууш юмсан

	Аялгуу дууг нь сонсохлоор

	Идэж болохгүй байна.

	Эзэн минь та аргалаач

	Гангийн эзэн :

	Тийм сайн дуучин юм бол

	Тэр дуугаа дахиад дуул!

	Булагхүү :

	Хурмаст хөх тэнгэр минь

	Хур бороогоо хайрлаач

	Нарт өргөн дэлхий минь

	Навч цэцгээ ургуулаач

	Замба тивийн элгэн дээр

	Заяаж төрсөн бүгдээр

	Энх амгалан оршиж

	Эвлэн найрлан жаргая.

	Гангийн эзэн :

	(Ташаа тулан зогсоод

	Тамшаан чагнаж байснаа)

	Сайхан ая байна

	Муухай үг байна

	Цэцэг навч, хур бороо гэнэ

	Цээртэй үг тэр чинь надад

	Халуун ган

	Хатсан өвс

	Ширгэсэн ус

	Ширүүн салхи

	Энэ бүхнийг

	Эгшиглэн дуул чи.

	Булагхүү :

	Алаг цэцэг чинь

	Чимэг биш үү?

	Рашаан ус

	Эрдэнэ биш үү?

	Гангийн эзэн :

	Дуу!

	Чоно :

	Суу!

	(Хүүг суухад 

	Хөх чоно инээнэ).

	Гангийн эзэн :

	Өнөөдөр энэ хүүхдийг

	Өргөө гэртээ аваачиж

	Хоолойг нь сөөтөл дуулуулаад

	Хоол болгон өгье чамд

	Чоно :

	Эзэн дээд ахынхаа

	Энэрэлд би сөгдье

	 

	 

	ГУРАВДУГААР БҮЛЭГ

	 

	(Гангийн эзний ордон гэгч

	Гайхмаар хачин оромж байна.

	Үзсэн бүхэн зугтаад арилмаар

	Үхээрийн муухай орон байна

	Гангийн эзэн тухлан суугаад

	Булагхүүд дуулахыг шаардана

	Гайхал чоно түүнийг дагаж

	Бушуу түргэн идэхийг завдана).

	Булагхүү :

	Хурмаст хөх тэнгэр минь

	Хур бороо оруулаач

	Нарт өргөн дэлхий минь

	Навч цэцгээ ургуулаач

	Замба тивийн элгэн дээр

	Заяаж төрсөн бүгдээрээ

	Энх амгалан оршиж

	Эвлэн найрлан жаргая.

	Гангийн эзэн :

	Санаа сэтгэлд тохирохгүй

	Сайхан дуугаар яах юм бэ?

	Ган гачгийг магтаж

	Гайхмаар сайхан

	дуулахгүй бол

	Эзэн миний зарлигаар

	Эрхэм чонын зуушинд

	Одоохон чамайг өгнө

	Олон дахин гуйхгүй шүү!

	Булагхүү :

	Хөх чонын саварт

	Хөөрхий би үрэгдлээ ч

	Ардын уран дуу минь

	Амьд хэвээр үлдээд

	Хурмаст хөх тэнгэрээс

	Хурыг заавал оруулна даа

	(Гангийн эзэн уурлаж)

	Гангийн эзэн :

	Хөвч хангайн араатан

	Хөх чоно минь сонс!

	Тэнэг энэ хүүхдийн

	Тэрсүүд загнасны хариуд

	Идэж болохыг чамд

	Эзэн би зөвшөөрье

	Чоно :

	Эзэн таны зарлиг

	Эрхэм нандин гэлээ ч

	Уран дуугаа дуулахад нь

	Уяраад байна би чинь

	Хоолойг нь сөөлгөөд л өгвөл

	Хооллож чадна чоно чинь

	(Гангийн эзэн тэгээд

	Гамшигт халуунаа тавив

	Хөөрхий хүү, түүний

	Хөнөөл аюулд оров.

	Ээжийнхээ захисан ёсоор

	Эрдэнийн чулуугаа хүлхэв

	Уран дуугаа аанай л

	Сөрөн дуулж гарав).

	Булагхүү :

	Хөх тэнгэр эцэгтэй

	Хөрст дэлхий эхтэй

	Алтан наран ахтай

	Алиман саран эгчтэй

	Замба тивийн элгэн дээр

	Заяаж төрсөн бүгдээр 

	Энх амгалан оршиж

	Эвлэн найрлан жаргая.

	Гангийн эзэн :

	Хоолойг нь сөөлгөнө гэвэл

	Хорвоог түймэрдэх болох нь

	Чоно :

	Эзэн та үзэв үү?

	Үүний залийг мэдэв үү?

	Гангийн эзэн :

	Үгүй би харсангүй

	Үнэнийг нь чи хэлээдхээч!

	Чоно :

	Эрхийн чинээ чулууг

	Амандаа сая хийчихлээ.

	Эгшиг дуу нь тэгтэл

	Адтай цээлхэн болчихлоо.

	Гангийн эзэн :

	За тэгвэл чамайг.

	Залилж би чадна.

	(Уршиг гангийн эзэн

	Уур хилэнгээ дараад

	Арга залиа хэрэглэхээр

	Ааш зангаа хувилгав).

	Булагхүү минь наашаа

	Бушуухан яваад ир

	Ах нь одоо чамайг

	Аян замд нь буцаая.

	(Хөөрхий хүү гэнэдээд

	Хөнөөлт дайсандаа ойртов.)

	Булагхүү :

	Ах таны хэлэх

	Алт шиг үгийг сонсъё.

	Гангийн эзэн :

	Уран дуу чинь намайг

	Уярааж бүр чадлаа,

	Булагхүү :

	Сайхан үг хэлсний чинь

	Санан санан явъя би

	Гангийн эзэн :

	Уран дууны чинь хариуд

	Ус чамд бэлэглэе.

	Харин чи над

	Хариу юу бэлэглэх вэ?

	Булагхүү :

	Ах таныг зөвшөөрвөл

	Аялгуут дуугаа бэлэглэе.

	Гангийн эзэн :

	Дуулж чаддаггүй болохоор

	Дуугаар би яах вэ?

	Булагхүү :

	Өөр юм даанч

	Өөрт минь одоо алга даа

	Гангийн эзэн :

	За яах вэ тэгвэл

	Замаараа одоо буц даа.

	Өгсөн хурыг минь аваад

	Өөрийнхөө нутагт буц даа

	(Намираа хур шивэрч,эхлэв

	Нарт дэлхийг шавшиж гарав).

	(Хөх чоно сандран,

	Хөсөр сөгдөн мөргөж)

	Чоно :

	Ивээлт их эзэн минь

	Үүнийг битгий буцаагаач

	Турж үхэхийн аюулаас

	Тусалж намайгаа авраач

	Гангийн эзэн :

	Би бүгдийг мэдэж байна.

	Биеэ бариад хүлээж бай!

	(Булагхүү баярлан

	Булгилах зүрхээ даран

	Өнөөх Гангийн эзэнд

	Өвдөг сөхрөн ёслоод)

	Булагхүү :

	Өгөөмөр их хишгийг чинь.

	Өргөн түмэндээ хүртээе

	Халамж ачийг чинь хүндлэн

	Хайрт нутгийнхаа чулууг

	Эрхэм танд дурсгаж

	Энд би үлдээе.

	(Элбэрэлт эхийнхээ өгсөн

	Эрдэнийн чулууг барив,

	Гэтэл их салхи шуугьж

	Гэнэт нөгөө хурыг хөөв.

	Булагхүү түүнд

	Буруу зөвгүй шидэгдэв).

	Гангийн эзэн :

	Адтай уран хоолой чинь

	Аргагүй л одоо цуцах вий.

	Чоно :

	Ах нь одоо чамайг

	Амандаа хийчхэж дөнгөнө.

	(Араатан хөх чоно

	Араа шүдээ ярзайлган

	Хөөрхий хүү рүү гэтэж

	Хөгийн бүжгээ хийв.

	Гангийн эзэн түүний

	Галбир маягийг харан

	Элгээ хөштөл инээнэ.

	Энэ үеэр ордонд

	Эрвээхий орж ирлээ).

	Эрвээхий :

	(Булагхүүгийн дэргэд

	Бушуухан нисэж очоод) 

	Бачит Гангийн эзний

	Бааш залинд хууртчихав уу?

	Булагхүү :

	Эрвээхий чи нисээд

	Ээж аавтай уулзаад

	Эрдэнийн чулуу авчирч

	Эрхэм нөхөртөө туслаач

	Эрвээхий :

	Тэгвэл эртхэн явъя

	Тэр чулууг авчиръя.

	(Эрээн цоохор эрвээхий

	Элин халин нисэж

	Гангийн эзний өмнө

	Галзуу байдлыг нь шоолсон 

	Хөх чонын өмнө

	Хөөрхийлөлтэй байдлыг нь шоглосон

	Уран бүжгээрээ ёжлоод

	Уртын замдаа гарав.

	Ам нь хатаад Булагхүү

	Амьтай төдий хэвтэж байна.

	Араатан чоно хүү рүү

	Амаа долоогоод гэтэж байна).

	Гангийн эзэн :

	Уран сайхан хоолойг нь

	Урж тасдалгүй залгиад

	Сайхан ульдаг болохыг

	Сануулж чамд зөвлөе.

	Чоно :

	Эзэн таны захисныг

	Эрхэмлэн даган би.

	(Хөх чоно дахиад л

	Хөөрхий хүү рүү гэтлээ

	Хажуухан талд нь очоод

	Xарайж бүжиглэж гарлаа)

	Чоно :

	Гайхал хүү чамайг

	Ганцхан дайраад л иднэ дээ

	Эрэлхэг чонын ёсоор

	(Эрвээхий тэгтэл ордонд

	Эргээд ирлээ хөөрхий.

	Эвий хүүгийн дэргэд

	Эрсхэн нисээд хүрлээ)

	Эрвээхий :

	Эрхэм чоно таны

	Эр чадал хайчлаа.

	Чоно :

	Эр чадлынхаа хүчээр

	Үүнийг би дарсан юм.

	Тэгээд одоо идэхээр

	Тэрсүүдийн дэргэд ирсэн юм

	Эрвээхий :

	Үхсэн амьтныг идэх

	Чадал чамд байвал

	Үхсэн амьтныг сэргээх

	Чадал надад байна.

	Чоно :

	Сэргээж чадвал чамайг

	Хурын усаар дайлъя.

	Сэргээж эс чадвал

	Өөрийгөө чамаар дайлъя.

	Гангийн эзэн :

	Манай чоно чамд

	Маш цэцэн хэллээ.

	Ид шидийг чинь одоо

	Ингээд бид үзье.

	(Эрээн цоохор эрвээхий

	Эргэн тойрон бүжиглэсээр

	Булагхүүгийн дэргэд

	Энд нь чамайг дуусгана даа.

	Бууж очоод аманд нь

	Ээж аавын нь өгсөн

	Эрдэнийн чулууг хийчхэв.

	Булагхүү ч тэгтэл

	Босоод ирэв, өөдөө)

	Эрвээхий :

	Буянт хүний үр

	Булагхүүгийн дуу

	Дахиад хангинах боллоо

	Дайсан та нар сонс!

	(Сэргэж боссон Булагхүү

	Сэтгэл догдлон очоод

	Гангийн эзний өмнө

	Гайхамшигт дуугаа дуулав).

	Булагхүү :

	Хурмаст хөх тэнгэр минь

	Хур бороо хайрлаач

	Нарт өргөн дэлхий минь

	Навч цэцгээ ургуулаач

	Замба тивийн элгэн дээр

